
Օրդինատուրան  ավարտելուց  հետո  Վահեի  երազանքն  էր  Հայաստանում               
զարգացնել  կլինիկական  ֆարմացիան  և  այդ  նպատակին  հասնելու  համար  իր                   
ընկերների  հետ  միասին  հիմնեցին  «Կլինիկական  դեղագիտության  հայկական               
միություն»  ՀԿ-ն,  որի  նախագահը  և  համահիմնադիրը  հենց  ինքն  էր:                   
Օրդինատուրան  գերազանցությամբ  ավարտելուց  հետո  ընդունվել  է  ԵՊԲՀ               
կլինիկական  ֆարմակոլոգիայի  ամբիոն  և  դասավանդել  է  մինչև  զորակոչվելը՝                 
2018թ.-ի  դեկտեմբերը:  Ամբիոնում  դասավանդելուն  զուգահեռ  զբաղվում  էր  նաև                 
գիտական  աշխատանքով  և  2019թ ․ -ին  պարտրաստվում  էր  պաշտպանել               
թեկնածուական  ատենախոսությունը։  Հեղինակ  է  տասից  ավել  գիտական               
հոդվածների՝  այդ  թվում  նաև  միջազգային  հեղինակավոր  պարբերականներում։               
Ամբիոնի  լավագույն  դասախոսներից  էր ․  ուսանողները  միշտ  հիացմունքով  են                 
արտահայտվել  Վահեի  մասին  իր  բարձր  մասնագիտական  որակավորման  և                 

բացառիկ  մարդկային  հատկանիշների  համար:  Ազատ  տիրապետում  էր  3  օտար                   
լեզուների՝  ռուսերեն,  անգլերեն  և  իտալերեն։  Մանկուց  եղել  է  շատ  ընդունակ  և                       
հավասարակշռված:  Նա  արդարության  մարտիկ  էր  և  միշտ  մասնակցում  էր                   
բարեգործական  տարբեր  միջոցառումների:  Հատկապես  վերջին  տարիներին             
տարվել  էր  վազքով ․  մասնակցում  էր  գրեթե  բոլոր  մարաթոններին,  որոնք                   
մեծամասամբ  բարեգործական  էին:  Ամեն  անգամ  բարեգործական  վազքի               
մրցույթին  պատրաստվում  էր  ամենայն  պատասխանատվությամբ:  Շատ  էր               
սիրում  դաշնամուր  նվագել,  ուներ  երաժշտական  միջնակարգ  կրթության,  սակայն                 
նվագում  էր  շատ  բարդ  ստեղծագործություններ։  Սիրում  էր  Արամ  Խաչատրյանի,                   
Ռիչարդ  Կլայդերմանի  և  Իռումայի  ստեղծագործությունները:  Վահեն  շատ  խելացի                 
էր,  բարի,  աշխատասեր,  չափազանց  ընկերասեր  և  մարդասեր:  Մարդ,  ով  միշտ                     
պատրաստակամ  էր  օգնության  հասնել  դիմացինին:  Առանց  տրտնջալու  միշտ                 
հաղթահարում  էր  բոլոր  դժվարությունները  և  միշտ  պայքարում  էր  արդարության                   
համար:  Վահեն  պատերազմի  առաջին  իսկ  օրվանից,  առանց  մեկ  րոպե  անգամ                     
վարանելու,  մեկնել  է  մարտի  դաշտ՝  իր  զինակից  ընկերներին  բժշկական                   
օգնություն  ցուցաբերելու:  Զինակիցների  խոսքով՝  անգամ  մարտեր  է  վարել,                 
քաջալերել  է  իր  ընկերներին։  Պատերազմի  ընթացքում  իր  կյանքը  վտանգելով՝                   
հերոսաբար  փրկել  է  մի  քանի  տասնյակ  զինվորների  կյանք:  Հոկտեմբերի  8-ին՝                     
հերթական  մարտի  ժամանակ,  արհամարելով  վտանգը,  նորից  նետվել  է  կյանքեր                   
փրկելու,  բայց  հերոսաբար  զոհվել  է  թշնամու  կողմից:  Բոլոր  ընկերները,                   
կոլեգաները,  դասախոսները  միշտ  հիացմունքով  են  արտահայտվում  Վահեի               
մասին  և  նշում,  որ  Վահեն  բացառիկ  մարդ  ու  մասնագետ  էր,  ով  ունակ  էր  բեկում                             
մտցնել   դեղագիտության   բնագավառում։   

ՀՀ  Նախագահի  հոկտեմբերի  16-ի  հրամանագրով  Հայրենիքի  սահմանները               
պաշտպանելիս  ցուցաբերած  խիզախության  և  անմնացորդ  նվիրումի  համար               
Վահե  Սամվելի  Մելիքսեթյանը  հետմահու  պարգևատրվել  է  ՄԱՐՏԱԿԱՆ               
ԾԱՌԱՅՈՒԹՅԱՆ   ՄԵԴԱԼՈՎ   

  


